
 

Stqarrija 
Spanjulett mara bit-tag tirritorna Malta wara li għamlet iċ-
ċiklu tal-passa tagħha, iżda nqatel u ntremiet il-baħar erbat 

ijiem wara 
 
Spanjulett mara, li salvajniha wara li ntlaqtet minn tir, ingħatat il-kura 
meħtieġa u segwejniha permezz ta’ apparat tal-GPS tul il-Mediterran, inqatlet 
erbat ijiem biss wara li rritornat Malta. L-apparat tal-GPS irreġistra l-aħħar 
movimenti tagħha fiż-żona tal-Fiddien, qabel ma’ d-data mill-GPS uriet li l-
fdalijiet tagħha spiċċaw fil-wiċċ tal-baħar ’il barra minn Miġra l-Ferħa. 
 
Imsemmija Għasri wara l-lokalità f’Għawdex fejn ġiet salvata fil-31 ta’ Ottubru 
2025, din l-ispanjulett kienet waħda minn erba’ għasafar tal-priża li 
rrijabilitajna u li għamilnilhom apparat tal-GPS bħala parti mill-proġett Wings of 
Hope ta’ BirdLife Malta, iffinanzjat mill-Malta Environment Foundation. Wara li 
rċeviet il-kura veterinarja u għaddiet minn proċess ta’ rijabilitazzjoni, tlaqniha 
f’Foresta 2000, il-Mellieħa, fl-10 ta’ Frar 2026. 
 
Wara li qattgħet xahrejn fiż-żona tal-Fiddien, Għasri passiet lejn Sqallija fil-bidu 
ta’ April, qabel kompliet lejn in-Nofsinhar tal-Italja, fejn stabbiliet ruħha qrib 
Corato, f’Puglia. Id-data li ġbarna mill-apparat tal-GPS issuġġeriet li setgħet 
bejtet f’binja rurali f’żona mħawla bis-siġar taż-żebbuġ. Wara li qattgħet is-sajf 
fl-Italja, fil-ħarifa bdiet tpassi lejn in-Nofsinhar, u l-GPS ikkonferma li rritornat 
Malta l-Ġimgħa li għadda filgħodu. 
 
“L-ispanjulett ingħatat it-tieni ċans wara li ntlaqtet minn tir. Irkuprat, qasmet il-
Mediterran, qattgħet is-sajf fl-Italja u sabet it-triq lura lejn Malta. Din hija 
xhieda mill-isbaħ ta’ dak li jista’ jinkiseb permezz tal-ħidma tagħna ta’ salvataġġ 
u rijabilitazzjoni,” qal Nicholas Barbara, Kap tal-Konservazzjoni ta’ BirdLife 
Malta. 
 
Skont id-data tal-GPS, l-aħħar movimenti tal-ispanjulett nhar it-Tlieta 20 ta’ 
Ottubru, kienu qrib mansab u dura fiż-żona tal-Fiddien. Fis-7pm, id-data 
rreġistrat il-pożizzjoni tagħha fil-mansab u temperatura tal-ġisem li kienet 



tindika li l-għasfur kien mejjet. Minn mindu rritornat Malta ġimgħa ilu, id-data 
kienet turi li kienet qed tistrieħ fl-istess siġra fiż-żona tal-Fiddien. 
 
Sussegwentement, l-apparat tal-GPS indika li l-fdalijiet tagħha intremew l-
baħar ’il barra minn Miġra l-Ferħa dik il-lejla. Fid-9pm tal-ġurnata tat-Tlieta, l-
GPS irreġistra data mill-baħar taħt Miġra l-Ferħa, b’temperatura tal-baħar ta’ 
26°C u altitudni ta’ żero metri, li tindika li kien fil-livell tal-baħar. Il-Pulizija mill-
Environment Protection Unit (EPU) ġew infurmati u wettqu investigazzjonijiet 
fuq il-post. L-apparat baqa’ jżomm f’wiċċ l-ilma u jittrasmetti data għas-sigħat 
ta’ wara, u dan kien jindika li kien għadu mwaħħal mal-għasfur. It-tentattivi 
biex l-għasfur jinġabar mill-baħar ġew imxekkla mill-kundizzjonijiet ħżiena tal-
baħar. Ilbieraħ, l-GPS waqaf jittrasmetti d-data. 
 
“Li nitilfuha erbat ijiem biss wara li rritornat Malta, wara li segwejna l-vjaġġ 
tagħha lejn l-Italja u lura minn Frar ’l hawn, hija xi ħaġa ta’ dispjaċir kbir. Dan 
juri biċ-ċar kemm il-problema persistenti tal-qtil illegali tal-għasafar f’Malta hija 
serja, tant li lanqas għasfur li ntlaqat minn tir, rrijabilitajnih u tajnih it-tieni ċans 
ma rnexxielu jeħlisha minn dawk li, għal xi raġuni jew oħra, huma determinati li 
joqtlu dawn l-għasafar. L-għasfur jew intlaqat minn tir u waqa’ fil-mansab, jew 
inqatel fil-mansab. Meta l-persuna li sabet l-għasfur lemħitu, ippanikjat malli 
rat li dan l-għasfur protett kellu l-apparat tal-GPS imwaħħal miegħu, u marret 
lejn Miġra l-Ferħa biex tarmih il-baħar,” qal Nicholas Barbara. 
 
L-ispanjulett huwa fost l-għasafar tal-priża li jiġu ippersegwitati l-aktar f’Malta, 
partikolarment matul il-passa tal-ħarifa. Dawn jinqatlu illegalment biex jiġu 
bbalzmati jew minħabba l-perċezzjoni li huma ta’ theddida għall-isponsuni li 
jintużaw bħala għasafar ħajjin biex jattiraw għasafar oħra fl-imnasab. 
Spanjulett ieħor li kien ġie rijabilitat u rilaxxat fl-10 ta’ Frar, u li ukoll kellu 
apparat tal-GPS li bih nafu li kien qed ikun fiż-żona tal-Miżieb, ukoll inqatel 
matul l-istaġun tal-kaċċa fir-rebbiegħa f’April. 
 
BirdLife Malta qed tappella lil kull min għandu informazzjoni li tista’ tgħin biex 
tiġi identifikata l-persuna responsabbli għall-qtil tal-ispanjulett nhar it-Tlieta 
filgħaxija biex jgħaddi din l-informazzjoni b’mod anonimu fuq 79255697 jew 
jikkuntattja direttament lill-EPU. 
 
Il-mewt ta’ Għasri seħħet fi żmien meta BirdLife Malta ripetutament appellat 
lill-Prim Ministru Robert Abela biex ma jdgħajjifx il-pieni skont ir-Regolamenti 
dwar il-Konservazzjoni tal-Għasafar Selvaġġi. Mit-tnaqqis tal-konsegwenzi 
għall-kriminalità kontra l-fawna selvaġġa se jibbenefikaw biss dawk li jiksru l-
liġi. L-istorja ta’ Għasri tkompli turi li l-qtil illegali tal-għasafar protetti għadu 

problema serja, li ma tistax tissolva billi jitnaqqsu l-pieni maħsuba biex 
jiskoraġġixxu dan l-aġir. 
 
BirdLife Malta ittenni l-appell tagħha lill-Gvern biex ma jipproċedix b’emendi li 
jdgħajfu l-protezzjoni tal-għasafar selvaġġi. Il-ħidma tal-organizzazzjoni fis-
salvataġġ, fir-rijabilitazzjoni u fit-traċċar tal-għasafar turi li għasafar midruba 
jistgħu jirkupraw, jerġgħu lura fis-selvaġġ u jikkontribwixxu għall-wirt naturali 
ta’ Malta. Madankollu, is-sopravivenza tagħhom tiddependi fl-aħħar mill-aħħar 
fuq protezzjoni effettiva wara li jinħelsu lura fis-selvaġġ. 

Għal aktar informazzjoni, ikkuntattja lil: 
Antonia Micallef 
Public Engagement Executive, BirdLife Malta 
Tel: 2134 7645 Ext. 512 
Mob: +356 9986 1436 
Email: antonia.micallef@birdlifemalta.org 

 
Ħoloq utli: Tracking of rehabilitated birds shows strong potential for Malta – 
appeal launched over safety as hunting season opens : BirdLife Malta 
 
Biex issir membru ta’ BirdLife Malta 
http://birdlifemalta.org/become-member/  
 
Ritratti: 

1. Female Common Kestrel rescued from Għasri Gozo in October 2025 with a 
shotgun injury to its right wing. Rehabilitated, tagged, released in Mellieħa 
and after two months in Fiddien migrated to Sicily. 

2. Għasri’s autumn migration. 
3. Għasri's final moments from 16 Oct to 20 Oct 2026. 

 
Filmati: https://youtube.com/shorts/SgGEfklWjUk?feature=share 

